
Cijenjeni gradonačelniče Kasumoviću,  
Cijenjeni vijećnici Gradskog vijeća i predstavnici Gradske uprave,  
  
 Povodom jučerašnje sjednice Gradskog vijeća Zenica, na kojoj je novinarima i 
medijskim ekipama onemogućeno da prate zasjedanje, a oni potom optuženi za 
“pritsak” na lokalne vlasti i prekid sjednice, smatramo neophodnim ukazati na ozbiljan 
problem u vašem razumijevanju slobode medija i prava novinara na pristup javnim 
događajima. Istovremeno, najoštrije osuđujemo ciljano targetiranje medija kroz javno 
saopćenje gradonačenika Kasumovića i izjave drugih zvaničnika, te etiketiranje 
novinara kao “glavnih krivaca” za uskraćivanje grijanja građanima Zenice.    
 
Apsurdno je i neprihvatljivo pokušavati odgovornost za prekid sjednice Gradskog vijeća 
prebaciti na novinare i medije, naročito ako se njihovo navodno nepoštivanje procedura 
ne potkrepljuje konkretnim odredbama važećih pravnih akata Grada Zenica. Vjerujemo 
da ste upoznati sa tim da Statut Grada Zenica i drugi akti koji uređuju rad gradskih 
institucija polaze od principa javnosti rada izabranih predstavnika i imenovanih 
zvaničnika. Ti akti su javno objavljeni, a vlast ih ne može tumačiti prema trenutnim 
političkim potrebama. Javnost rada nije stvar dobre volje gradonačelnika ili većine u 
Gradskom vijeću, nego temeljna obaveza institucija prema građanima. 

Ističemo također kako novinari nisu ni opozicija ni politički protivnici vlasti. Novinarski je 
zadatak izvještavanje o radu institucija i informiranje građana, čak i onda kada se 
obrađuju teme koje nisu ugodne nositeljima javnih funkcija. Političke optužbe o 
„botovskim pritiscima“, „vještačkoj napetosti“ i navodnim političkim scenarijima za koje 
optužujete medije, ne mogu zamagliti činjenice niti osloboditi odgovornosti vas koji u 
Gradskoj upravi i Gradskom vijeću Zenica donosite odluke.  
 
Kako smo ranije naglasili, Gradsko vijeće nije privatni prostor vijećnika, nego institucija 
koja odlučuje o pitanjima od neposrednog javnog interesa za sve građane. Istovremeno, 
gradonačelnik i njegov ured nisu izdvojeno tijelo sa pravom na autokratsko ponašanje i 
skrivanje informacija od javnosti, već lokalna služba koja treba raditi u interesu  građana 
Zenice. U tom konteksu, kada se raspravlja o odlukama koje direktno utiču na životni 
standard građana, bilo kakava zabrana, a posebno ona koja se odnosi na izvještavanje 
medija, ne samo da je protivna općeprihvaćenim standardima slobode medija, već 
duboko zadire u ostvarivanje prava građana na infomiranje.  
 
Zato ističemo: za odluku o prekidu sjednice odgovorni su oni koji su je donijeli, a ne 
novinari koji su nastojali obavljati svoj posao. Ako je bilo proceduralnih propusta, oni 
su dio radne dinamike, postupanja i odgovornosti gradske vlasti a ne medija čija je 
zadaća izvještavati sa događaju od javnog značaja.  Od  gradonačelnika, Gradske uprave i 
Gradskog vijeća Zenica očekujemo da poštuju princip javnosti rada, omoguće 
novinarima nesmetano i ravnopravno praćenje sjednica te prestanu tretirati medijsko 
izvještavanje kao smetnju institucionalnom radu. S tim u vezi, zahtijevamo od vas- 
gradonačelnika, Gradske uprave i Gradskog vijeća Zenica, slijedeće: 
 
1. Da javno obrazložite pravni osnov na temelju kojeg je novinarima onemogućeno 

praćenje sjednice Gradskog vijeća; 
2. Da konkretno navedete koje su procedure novinari navodno prekršili i čime to 

dokazujete;  
3. Da javnost/građane tačno informirate o okolnostima zbog kojih ste prekinuli 

jučerašnju sjednicu Gradskog vijeća i sa kojim ciljem;   
4. Da osigurate nesmetano, ravnopravno i transparentno prisustvo medija budućim 

sjednicama Gradskog vijeća, u skladu s važećim zakonskim propisima i pravnim 
aktima Gradaske uprave i Gradskog vijeća. 

 
 
S poštovanjem, 
 

 
 
 

 
Borka Rudić, generalna tajnica, u ime Upravnog odbora BH Novinara   


